
ESORDIU

1. Sozu (1°13”)

Deo che fio po s’atera festa

a sa fine ’e sa gara ’e sos bajanos:
lasséndeti un’istrinta e manu dresta
auguradu ap’a nos bider sanos

e istanote nde torro a Montresta
in-d-un’infustu ’e sos friscos beranos.
Pero a su mancu sa note est discreta
e dae nou unu saludu atzeta.

2. Piras (1°12”)

Sempre in Montresta gibvanu mi créne
e sun pro me gentiles e prodigos.

Ma como chi m’iscujen sos amigos

chi istanote mi sento pagu ’ene

duncas comente soe chi mi léne

sian novellos o sian antigos.

E atzetamos sa voluntade ’e Deu

ma aggradesside su saludu meu.

3. Sozu (1°07”)

Ses comintzende in iscenas de dolu,
custu ponet sa zente in malumore.
Ma ja ses prontu a leare su "olu

ca lu fis sempre abbile o astore

e pol custa est sa festa ’e Cristolu
chi est sempre su tou protetore.

Si ses infirmu ja ti torrat sanu

tantu ti contat tou paesanu.

4. Piras (1°01”)

Dae Ciristolu non mi poto istroere,
I'apo pregadu e lu torro a pregare.
Issu sas abbas ja faghiat moere

cando sas elvas sun po si sicare:
primu lu pregaimis pro pioere,
ocannu lu pregamos po sessare.

Pero non I'amos, no, pregadu in donu
chi Cristévulu at fatu tempus bonu.

5. Sozu (1°10”)

Totu s’jjerru e unu mese intreu
semus de sas pischinas in sa bagna.
Ma innanti su santu cananeu

nachi I'infriscaiat sa campagna:
ocannu po chi non preghen arreu
tantu chi no est tempus de sicagna
si 'invocan che protetore o patronu
isperamos chi "atat tempus bonu.

6. Piras (

................. ti prego dae nou,

tue chi de miraculos ses re

chi s’arressen sas machinas da prou
ma custu non ti ’enzat dae me.

Si fun torrados a su tempus tou
cando sa zente andaiat a pé

7. Sozu (1°13”)

Lu dias cherrer su traficu arressu,

sas machinas ti faghen meraviza.

De zente a pé passiza passiza

no nd’at in festa o perunu cungressu:
semus vicinos a su duamiza,

non si podet frimmare su progressu
ca su progressu caminat de sé

e non caminan che in prima a pé.

8. Piras (59”)

(Ma) su progressu non naro ’e si frimmare
ca paret a sa zente tropu trazu

ma a ite cando s’andat a viazu

si andat lestru lestru po arrivare

ma istende a s’anda e torra a passizare
comente.............. unu tazu.

Ma non poden frimmare nessi un’ora

a che ’ogare sas rodas a fora?

9. Sozu (1°06”)

A nudda ’alit su nostru lamentu,

de un’ateru modu oe arrejona

ca est tota sa zente in sorte ‘ona,

de machinas in giru est s'incrementu.
Ma po render su populu cuntentu

su palcu cheret in atera zona

o sl a cantare insistin ancora

tando che cheret su traficu fora.

10. Piras (59”)

Ma oe est su motore in-d-ogni domo

e deo dae totu non mi ch’ando.
Antigamente cantaimis tando

sentza microfono, non coment’e-1 como:
no b’aiat bisonzu ‘e mementomo,

deo solu una cosa mi domando

chi totu a sos motores ja bi renden,
amos sa machina e non nos intenden.

11. Sozu (56”)

Prim’in piata mannos e minores

po intender sa gara radunados

in piata setzian assentados,

non s’intendian rombos de motores.
Invece como dae sos rumores

los giughimos sos timpanos segados.

E cun sas machinas chi ch’amos in usu
cuast mancu s’intendet piusu.

12. Piras (58”)

Como sun sos motores a ispantu

e paret solu ’e-1 cussos su faeddu.
Innanti rispetadu cussu cantu
I'iscultaiat betzu e giovaneddu:

solu in piata dae tantu in tantu
s’intendiat calchi 6rriu ’e puleddu.
(Ma) sa zente naraiat: ”Cudd’iscuru
at diritu chi cantet issu puru”.

13. Sozu (
Non s’intendiat rumore in carrela

.................. a sa zente sa ruina.
Prima cosian a lughe e candela,
como non biden cun sa lampadina:
ch’an totu annuilados sos fenales,
si nd’agatat su mesu in ochiales.

14. Piras (52”)

Non lu diprétzies su tempus de deris
ca tando ognunu ’e issu fut seguru.
Bi funi cuddos bonos cosizeris,

cun sa candela ja cosian puru,

e da poi un’ispétzia ’e traperis
cussos cosian finas a s’iscuru.

E a s’iscuru e a intro ’e domo,

cosa chi non bi cosin mancu como.

15. Sozu (

Prima fit de s’iscuru s’ora adata

po fagher calchi imbrogliu in calchi logu,
como sa zente dat pius isfogu

in giru e in dogni ispétzia ’e cumbata

16. Piras (

17. Sozu (58”)

Ma oe st an iscritu e in prosa

su chi sutzessu est in cussa dimora.
Pero ti cherzo narrere una cosa:

sos paesanos suos che sun fora

e-1 sa Terra Promissa famosa

creo agatada non I’apan ancora.
Barant’annos non faghet meravizas
chi de annos bi nd’at a cherrer mizas.

18. Piras (46”)

Pero Mose su saggiu, su divinu

at guidadu unu pépulu ’e zente:
Istat in su desertu permanente
linghende manna dae su terrinu:
Mose naran chi mortu est in caminu
pero mortu no est de incidente

ca est passadu pianu pianu

e chie andat pianu arrivat sanu.

19. Sozu (52%)

De sa Terra Promissa in cussa polta

non creo apat bussadu cun sa manu

ca fit valente istratega sovranu

pero non ’at sa causa risolta.

Ma nos consolat chi in su génere umanu
chie naschet ja morit una ’olta.

Mezos non chelfas como in giru aporrere:
de una maladia amos de morrere.

20. Piras (50”)

De incidente o mancari ‘e droga
ja podet morrer s’6mine tzivile.
Innanti fun pastores de cuile,
trataian sa falche cun sa soga:
nara, non bandat pianu una joga
e che pigat a punta ’e campanile.
Inie calchi mandigu aggualat

e comente che pigat si nde calat.

21. Sozu (50”)

Ma sa terra s’aera e-1 su mare

oe a passare non faghene contu.
Guasi diat esser un’afrontu

st un’ostaculu b’at pro los frimmare
e non ti fetas, Remundu, su contu
chi a insegus potemus torrare.
Bétali a su passadu terra susu

ca no che podet torrare piusu.

22. Piras (56”)

(Ma) deo ti conto ca s’omine misciat,
torramos a sa joga ’e sas iscalas:

issa non giughet ne rodas ne alas

e mancu pés, e caminende istrisciat:
da chi jompet a punta faghet galas,

e paret chi s'impigliat e si frisciat.

Si frisciat totu: conca, coa e pése

e nde calat da poi ’e unu mese.

23. Sozu (56”)

Ma si de joga ti apentas cun-d-una
pigare no che podes in s’aera.

Ne turbonave o torpediniera

girare s’oceanu at sa fortuna

ne a ch”essire da s’istratosfera

a che lassare s’impronta in sa luna.
Sol’in cue s’iscéntzia cumandat:

a su passu e sa joga non si b’andat.

24. Piras (46”)

Pero sa joga at tentu sa fortuna
chena posseder perunu armamentu
e tirat a sa sola e-d-est tent’una
sentza aggiudu e ne perunu inventu:
cuddos chi sun pigados a sa luna,
nara, de che pigare ite nd’an tentu?
An ispesu e an fatu una chibudda
e-d-est bistadu sen’aer tentu nudda.

25. Sozu (54”)

Sun totu de sa machina sos mastros
chi no la cheren pelder una gherra
mancari puru sutzedat disastros

chi s’abbelzan sa conca perra-perra:
non si cuntentan in mare e ne terra
ma arrivare cheren a sos astros.

E st in sa luna che faghen s’abbitu
chilcan poi s’ispatziu infinitu.

26. Piras (48”)

Dunc’a sa luna che an betadu s’anca
ma paga cosighedda an produidu.
Da chi s’omine bi est arrividu

e gol andende si I’at fata franca

e da subra sa luna nd’an batidu

una sacheta ’e pedra bianca.

Non nd’aimis bisonzu ’e cussa foghe,
pedra ja che nd’aimis fina inoghe.

27. Sozu (53”)

Che nd’at in dogni passu unu muntone,
pius de una ’olta as inciampadu.

Ma cussu americanu fortunadu
impreat in sa luna su picone

e unu biculu a dogni natzione

de sa pedra lunare nde ana dadu.

La collocat dognunu intro sa nichia

e la cunservat che una relichia.

28. Piras (45”)

(Ma) istratzios e pena sos omines
devian in sa terra sudisfaghere

sa voluntade ’e Deu a cumpiaghere,
coltivare terrenos sos pruines.

Pero da chi no ischin ite faghere
tando si ’etan a fagher machines:
cussos ch’a ’atire pedra sun andados
cherian cun sa pedra ischelveddados.

29. Sozu (1°06”)

In sa terra che nd’at rocas e bicas,
las bidimos totue a vista jara

e non creo ch’a sa luna t’irricas,

so de acoldu in su chi as nadu insara.
Pero a bi andare an fatu a gara

totu sas natziones pius ricas

e ’an contada po sa menzus vitoria
sos chi de b’arrivare an tentu gloria.

30. Piras (48”)

No, chi in sa terra b’at zente famida
ma sos chi tenes meda facia tolta
sun pigados da una luna apolta

e da ch’abbaidada I’an e bida

biden chi siat un’iscena molta:

no b’at aria, ne abba e ne b’at vida.
Ana caentidadu su chelveddu

e si nde calan a conchiribeddu.

31. Sozu (53”)

Ma de sa terra sos menzus talentos
b’an intonadu un’innu soberanu:
osservende sa luna dae lontanu

los rendiat felices e cuntentos,

ma I’an bida tochéndela cun manu
ch’est un’ammassu ’e vulcanos ispentos.
De s’iscéntzia tanta abbilidade

at cumpresu su ch’est in realtade.

32. Piras (50”)

(Ma) como ogni tantu sun contivizende
e girende s’isfera a pena e tragu:

chie at dinari meda mariolende

lu pensat su girare unu disvagu,

non bidet cudda zente chi est caschende
chi no at pane e si nde tenen pagu.

A cussos non si solin furriare,

s’isfera lis piaghet a la girare.

33. Sozu (59”)

De sos omines fin sas concuistas

a ponner in sa luna una bandela.
Curren fina pitzinnos in carrela,
curren in sas istradas sos ciclistas,
curren in mare cun barcas a vela
e-1 sos caddos curren in sas pistas.
Cussos an dadu a sa luna s’assaltu
a chie che ’olaiat pius in altu.

13

34. Piras (

(E) ja I'isco chi sa zente mariola
jughet suta sos pés su fari-fari

¢ naran: nois isploramos mancari
bi cheret isperiéntzia e iscola

ma faghen.....................

14



TEMA I: OMINE - DEUS

ema: OMINE - DEUS

(mancan sas primas)

1. Sozu (

.............. de Deus soberanu
dami su pane cun paga fadiga.
Invece su tratore leo in manu

0 su tzapu o sos boes a s’antiga

e suta terra che ponzo unu ranu
da inue bi naschet un’ispiga.
E-d-est cussu su meu bene mannu
chi mi busco su vitu ’e totu s’annu.

2. Piras (46”)

Ma si non cheres trabagliare in donu
non ti fetas de culpa mai reu.

Tue ja I'ischis, su massaju "onu

’etat in terra e isperat in Deu:
ammenta chi so deo su padronu,
non ti 'olvides su nomene meu
proite si a mie non be-1 pessas

a boltas betas e non ti nde messas.

15

3. Sozu (50”)

Deo sentza pregadu no ti lasso

ma che ses sempre in su regnu divinu

chi paris nende: ”A terra non mi abbasso
mancari tue m’invoches continu”.

E tando deo sa terra Iiscasso

e bi pianto incue unu giardinu

e dat sa terra ogni grascia divina

inue produiat solu ispina.

4. Piras (51”)

(Ma) tue nachi trabaglias in campagna
e séminas sos frutos in totue.

(Ma) da chi ’enit in terra una sicagna
a pioer non podes fagher tue:

a da chi I”’ides sica dae s’intragna

a s’ora altzas sos 0jos a sa nue

e ti do s’abba, bastet chi 'impites,
mancari puru non ti la merites.

5. Sozu (55”)

Lassa chi deo in sos musculos cresca,
trabaglios fato de ogni manera.

Dae sa diga s’abba presonera

fat’est sa terra sica che-1 s’esca:
tando abbelzo sa saracinesca

e trasformo s’istiu in primavera.

E s’elva fato nascher dae nou

e totu creschet a dispetu tou.



TEMA I: OMINE - DEUS

6. Piras (43”)

(Ma) cussu lu podes narrer in piata
ca s’arrejonat de ogni manera.

(Ma) lassa de arrejonare a sa lezera,
faedda cun bona légica cumpata:
tue s’abba ’as fata presonera

ma non t'ammentas de chie I’at fata.
S’abba ti nd’apo ’etadu dae sa nue
e-1 como ja ti nde servis tue.

7. Sozu (52”)

Pero bi deves dare atentzione

e mi assistis si so in pibiu.

Invece imbias un’alluvione

chi ch”essit dae s’argine ogni riu:
tand’eo s’abba la ponzo in presone
e nde la fato ’essire in s’istiu.

Sa chi a mie deviat fagher dannu
li fato render unu bene mannu.

8. Piras (53”)

Tue s’abba la cheres in s’istiu

ca in s’jjerru la crés inimiga:
tando est chi costruis una diga
tale chi non nde perdas unu "utiu
ma cudda traversada ti est amiga
prite la faghes serrende unu riu
po poder irrigare sa campagna

e no la lassas subra sa montagna.

17

9. Sozu (56”)

Ma cumbinare non devo un’abbusu
siin s”adde apo inserradu sa pischina:
fato pigare s’abba a punt’in susu
finamenta in altu in sa raina

e su dessaladore ponzo in usu

e mi nde servo de s’abba marina.

As fatu abba chi non fit frimabbile,
dae me est da poi abba potabbile.

10. Piras (40”)

(Ma) de zente 1spac0nende est tota igue
ma ti cumpato e non t'ammineto.
S’abba ja no che I’as pigada tue,

che I'apo pigad’eo e 'ammaseto:

la tiro dae mare a una nue

e cando mi piaghet ti nde ”eto.

E ti nde I”’eto tota canta in fila

e sl ti paret tropu bufadila.

11. Sozu (49”)

A mie non mi faghes ispaventu

finas da chi ti mustras gai ingratu

ca nemmancu unu bagnu m’apo fatu
de nues a su tou movimentu

ca m’apo costruidu unu palatu

cun traes e cun lastras de cimentu.

E da chi cheres pioer ancora

deo intro asciutu e s’abba in fora.

12. Piras (40”)

Igue ses bistadu meda gratu,

faghes unu palatu a t’allogiare:

nde so cuntentu chi ti ’epas fatu

e ti I’apo lassadu fraigare.

Ma da chi ti I’as fatu e fut adatu

poi ti tocat puru e ti ch’andare:

ti ch’andas, deves ponner mente a mie
e tando lassas su palatu inie.

13. Sozu (51”)

Nachi mi che retiras ca ses Deu
ma a mie non mi faghes meraviza.
Cussu palatu cun dogni recreu

mi apo costruidu, ti nde abbiza:

a da chi su palatu fit su meu

ja bi lasso unu fizu e una fiza

e-1 sa domo non mi che la leo

ma issos godin de su chi fat’eo.

14. Piras (38”)

Igue, caru meu, non mi ofendes
antzis d’aer eredes mi das prou.

Ma pone mente e si mi cumprendes
non ti lu fetas narrer dae nou:

a boltas su palatu ti lu ’endes

e non lu leat unu fizu tou.

Lu leat chie tenet sa fortuna

e fizu tou in s’albergo ’e sa luna.

19

15. Sozu (49”)

Non torres a votare cussa ischeda
mancari sias Deu o Gesu Ciristu
poite domos nde apo fatu meda
impastende sa pedra chi apo pistu
e poi l'acuistat sa moneda

chi cussa at su valore de acuistu.
E-d-est su mere un’ateru ricone
ma est sempre sa mia funtzione.

16. Piras (41”)

(Ma) tue ’e domos nde faghes unu loto,
a domos dopias o a una perra.

Si deo suportare non las poto

ti poto finas fagher una gherra:

mando unu tremulosu terremoto

e-1 sas domos nde las beto a terra.

Una nde ruet goi e una gai,

sa domo mia non nde ruet mai.

17. Sozu (56”)

Ma non ti deves dare cussos bantos
a da ch’imperas subra ’e sas istellas
prite sun frades mios totucantos
ch’ana fatu sas chejas sas pius bellas
e sos altares po totu sos santos

e-1 sas turres e-1 sas capellas.

Est su suore ’e su musculu meu

sa domo mia e-1 sa domo ’e Deu.

20

18. Piras (44”)

Igue sa mente mia ja ti est grata,
chejas nde potas fagher dogni die

in s’oru ’e ’idda e fora ’e sa piata

cun madonninas candidas che nie.
Jal'atzeto sa domo chi I’as fata

ma l’asa fata po pregare a mie:

cheret narrer chi m’amas si mi pregas
e sempre e fronte a mie ti piegas.

19. Sozu (54”)

Tue ses sempre in su meu chelveddu
ma apretzala sa mia abbilidade.

T1 dipingo a pinzellu in dogni edade

su Babbu Eternu e Cristos a piseddu:
de Michelanghelu su grande iscalpeddu
fatu at s’istatua de sa Piedade.

Si ti connoschet s'umana zenia

ja ti connoschet da s’0pera mia.

20. Piras (
Matuepo ..coooevvviininn.

21

21. Sozu (56”)

Che supremu ses essere importante
ma unu pagu sos sensos raduna.
Dae me fata domo ’ides dognuna

e dogni mezu lezeru e pesante:
narami tue it’as fatu in sa luna

ca non bi so incue eo abbitante.
Ca non b’at nudda fatu dae a mie
osserva chi niente bi at inie.

22. Piras (43”)

Naras chi nudda non b’at in sa luna
e fis sempre arrangende pro guai.
Deo I’apo obbligada sa fortuna

ca soe de sos astros su babbai:

tue chi as sa fortza ’asi oportuna
puite non nde faghes una gai?

Chi non b’at nudda cussu est aterue
pero proa a nde fagher una tue.

23. Sozu (51”)

S’in sa luna non b’at abbitadore

est pro non b’aer deo postu manos:

non b’at nemancu barracas minores
ne gratacelos a chentu pianos,

non b’at trenos ne naves ne vapores
e ne bi at bolende areoplanos

ca bt mancan de musculos sos brios
e mancan totu sos produtos mios.

24. Piras (39”)

(Ma) deo su clima I’apo fatu ’asie,
no est adatu po s'umanidade:

a bi chilcare non tocat a tie

proite ja no as abbilidade.

Da chi pigadu che ses a inie

puite no b’as fatu una tzitade?

No, chi su clima non t’apo adatadu:
che ses pigadu e ti nde ses caladu.

25. Sozu (50”)

Non bi cheria istare inie in mesu

ca non m’aggradat tantu a viver male.
Pero prima ’e b’andare apo cumpresu
totu s’istadu sou naturale:

essende in asséntzia ‘e pesu

m’apo fatu una tuta ispatziale.

Cosa cuasi mancu tue crése,

so resessidu susu a ponner pése.

26. Piras (42”)

Ma tue ses una débbile prole,

si ti lasso ti lasso po fortuna.

Sa fortza tua solamente est una:
pagu s’ispatziu ede paga mole.
Tantu pigadu che ses a sa luna,
prite non ti che pigas a su sole?
Proa a pigare si tenes azaldu,
t’as a iscumbatare si b’at caldu.

27. Sozu (52”)

Si faeddas de atera manera

mi miro in aterue sa foltuna.

Su sole dada calore e lumera

ma pero franghe, mi bastat cun-d-una:
a suta sa profunda miniera

prite non b’intrat ne sole e ne luna?
Su raggiu tou non b’est arrivadu,

deo ap’in suta terra illuminadu.

28. Piras (52”)

Como ti ch’intras a sa miniera:
cuiati inie, ma cun falsas palas.
Icaru aiat sas alas de chera

e cheriat in altu fagher galas:
s’astringhet de su sole a sa lumera
ma su caldu iscazadu li at sas alas
e laterran sas fortzas inimigas:
gai nde calas tue si bi pigas.

29. Sozu (46)

De Icaru mi lassa su misteru,
I’apo cumpostu in sa mitologia.
E cussa puru est un’opera mia,
pensa ch’andare nde devo fieru:
poi ’e sas alas de sa fantasia
m’apo postu sas alas de abberu.
E mi che pigo da terra a sa nue
pero ’olare non mi as fatu tue.

30. Piras (46”)

Ma est bisonzu chi "oles pianu

e bolende non fetas un’abbusu
prite *eo apo su filu e-i su fusu

e tenzo in maglia su génere umanu:
su chelu I’apo fatu tropu susu,

non b’arrivades cun s’arioplanu.

No li podides dare mai assaltu
prite che I’apo fatu in altu in altu.

31. Sozu (1°03”)

Non ti che podes b’intrare in s’incasciu
po chi non m’apat s’idea delusu.

Si tundo sa ’elveghe e-1 su masciu
fat’apo su telalzu e-i su fusu

e che colloco su chelu a in susu

e-1 s’inferru invece ponzo in basciu.
Siat in altu o in basciu sa via

mi paret totu inventzione mia.

32. Piras (37”)

Como su fusu nd’as bogadu a fora
e tessis a de note ¢ a de die

po fagher una ’estimenta a tie
prite fus nudu che-i sa colora.

Ma ingegnadu non ti ses ancora
’e tesser una ‘estimenta a mie.
S1mi la tessis, mi’, deo non brago:
si mi la faghes bella ti la pago.

33. Sozu (52”)

O Deu, da chi a rughe ti mi pones
tando faghimos a rier sa zente:

de cosa gai no mi nde arrejones,

non m’est a ti ’estire apartenente.
Amos oltre setanta religiones,
dognunu at unu Deu diferente:
cando in custu e cando in cuddu creo
ma los apo inventados totu deo.

34. Piras (50”)

Igue a marrania ja mi pones

ma crollare non dét s'imperu meu.
Ajo, a mie a tie non mi paragones
ca deo che so subra s’Empireu:
amos a tenner setanta religiones
ma dogni religione at unu Deu:
Religiones nde pensas dogni die
pero totu sun fatas po a mie.

35. Sozu (49”)

Ma si ses su supremu e immortale
fiss’in sa sede tua soberana

ca deo prego a da chi nd’apo gana
e calchi ’olta divento rivale.
Cando chelzo ti dao forma umana
cando ti dao forma de animale

e dogni ratza de incensu ti ofelzo

e fato totu sos deos chi chelzo.



TEMA I: OMINE - DEUS

36. Piras (44”)

Tue nde faghes de ogni manera

ca est tropu volubbile s’omine.

Tue cumprendes pagu, cunsidera,

a nde criare tropu ja est machine:
Deu est s’inelutabbile lumera

chi non tenet printzipiu ne fine:

tue li deves betare sa "oghe

ma as comintzadu e ses finidu inoghe.

37. Sozu (55”)

Deo tenzo sas fortzas e trofeos,

non poto trabagliare inutilmente

e da chi so un’6mine credente

mi poto 1mang1nare chentu deos

e si so in sa lista ’e sos atéos

tando in sos deos non penso niente.
E tue a mi cumbincher no bi tentas,
ne ti frastimo ma non ti presentas.

38. Piras (52”)

Frastimami chi tantu ja ses feu,

mi podes finamenta frastimare.

Ma pero deo ti lasso cantare,

non m’aggualo a tie ca so Deu:

naras chi in Deus non crét un’ateu
ma cando est a proba a si che andare
tando tremet e tando s’interessat

e so timinde chi a Deu pessat.

39. Sozu (

Da chi sa morte cun acuta lama
imbias po pijare una persone

non sun totu chi a pregare an brama
faghinde a tie genuflessione

ma s’an bisonzu ’e operatzione

Tema 1: PADRONU - TERACU

e de sas legges nde semus istracos
tantu no ch’amos ne legge ne re.
Sas leges cussos an fatu po te

ma 1issos no bi andan a teracos.
Naran:”Sas legges fatu amos igue:
las amos fatas, pero selvi tue”.

3. Sozu (44”)

Deo ’e ti custodire apo s’armentu
ma che signore mi chelzo tratadu:
non lu peldo su tempu a su ’entu,
su chi trabaglio lu chelzo pagadu,
si no mi segno che disocupadu

in sos uficios de collocamentu.
Mancari puru s’isfascet sa nue
tando sa robba ti la mulghes tue.

4. Piras (377)

Igue ja mi pares mesu ’onu

chi a sas legges ses dende sa fua.

A mie non mi imbroglias mancu a cua
ca tenzo ‘e cumprender s’arrejonu:

si tue cheres fagher su padronu

istati totu s’annu in domo tua

ca si ses mesu malu no ti leo,

in domo mia ja cumando deo.

5. Sozu (48”)

Sa legge ’e sos modernos como onora
si as fichidu sa limba a su mere.
Pensa da chi mi tenes in podere

non po mi ch’interrare in-d-una cora
e si fato su tantu ’e su dovere
nemmancu ‘ogare mi che podes fora
ca st tentas de mi licentziare

tando mi pagas sentza tribagliare.

6. Piras (42”)

(Ma) ja I'isco, ja, chi in cussa gana sese
pero non t’epas fatu contu mannu.

A mie s’ossu e segus no mi lése

ca cumprendo su giustu e-1 s'ingannu:
tue selvire cheres unu mese

po ti poder pagare totu s’annu.

Faghe che deo a sas modas antigas

sl no cun cussas trogas non mi frigas.

7. Sozu (45”)

TiI'ispiego a momentu oportunu
e ti nde dao sa proa palese.

Che mere deves frimmare sos pése
pero sos tempos cambiados sunu:
inue deris bi nd’aiat unu

oe teracos bi nde cheret trese.

E tra sa lana, su late e regotu

tue pagare ja nos deves totu.

8. Piras (40”)

Deo nd’apo unu solu e tue sese

e ti pago e ti fato trabagliare

o ti crés chi ti mando a passizare
e su e fagher unu faghen trese.
De me no nd’at bogadu mai pése,
sa legge non mi podet dominare
ca deo sempre so padronu igue

e non mi deves cumandare tue.

9. Sozu (46”)

Sa limba I’as acuta che un’agu
ma che so deo a ti I'ispiegare.

si deo so sugetu ’e trabagliare
non vivo cun pelea, pena e tragu
tantu tue a campagna benis pagu
poite times de ti ricatare.

e da chi deo ja so teracu ’onu

ja fato de teracu e de padronu.

10. Piras (39”)

Faghe de mere che de teracheddu

ma a mie non m’imbroglias de gasie.
Sos sindacados t’as postu in chelveddu
ma pero pate non faghen a tie

ca deo lis imbuco unu polcheddu
e-1sa palte la faghen a mie.

E tue est totu in donu chi ti pistas:
teracu fusi e teracu istas.

11. Sozu (49”)

Deo vivo teracu in sa pinneta,

in su monte, in sa costa, badde o ’ena
ma da chi b’at una legge perfeta

non l'atripias sa mia carena.

Cando crés chi ti ch”ogan dae pena
proa cussos a invitare a peta.

La lis das su polcheddu e-1 sa sue:
pagas a mie e a issos tue.

12. Piras (42”)

(No) tue deves colcare in sa pinneta,
ti deves atretzare a trabagliare.

Ti crés chi t’apo dévidu leare,

mi’, po ti passizare a sa bratzeta?
Cheres a ti che calare in vetureta

e a su sero a ti nde pigare:

s’istas cun megus leas caldu e friscu
e-1 su caddu de santu Frantziscu.

13. Sozu (51”)

Dia cherrer chi a mie m’ispieghes
poite tue gai ti oriolas

ca sas leges non si sun fatas solas,

a cambiare in peus non las preghes.
Oe in campagna no bi nd’at alzolas
chi b’at ebbia bacas e belveghes

ma teracu a coddu cun fusile

non bi nd’at como in perunu cuile.

14. Piras (39”)

Ma deo apo ancora sa pinneta

e tue ses pastore e contadinu.
S’ufisciu ’e collocamentu a sa ’ereta
a mie ja mi tratan a puntinu:
primu b’aimis a Pascualinu

como bi amos a Innatzieta.

Sos teracos no ana mai aficos
sempre sa parte fatu an a sos ricos.

15. Sozu (44”)

De t'intender lamentas so istracu
ma una cosa in chelveddos ti pone.
Si deo so faghinde su teracu

est po mi fagher una positzione

sl no nemmancu cussu lampione
tue nd’agatas unu mesu macu

ca no nd’agatas ne malu ne bonu
e tocat de b’andare su padronu.

16. Piras (37”)

Deo a pastorigare ja so bonu,

pius prestu chi como so istracu.

Deo non pago sa zente a s’in donu:
non ti pago in debbadas, non so macu.
Nara, si che isparit su padronu

tando at a isparire su teracu:

ambos umpare cherimos igue

e si no bi so deo moris tue.

17. Sozu (48”)

Ambos tzeltu bi semus a preséntzia

ma a una cosa dali s'importanzia

poite innanti fit tropu sa distantzia

ca as sempre cumandadu a prepoténtzia
ma cun sas legges de s’eguagliantzia
como apianan dogni diferéntzia.

Si discurrimos che émines bonos,
ambos teracos o ambos padronos.

18. Piras (36”)

Deo in su chi as nadu non be-i creo
ma pero non ti pitigat igue:

si mi cumbenit a tie ti leo,

sl no bae a servire in aterue.

Primu su prepotente fia deo,

como su prepotente ja ses tue:
guasl invertidu amos sa polta

e semus subra e suta a bolta-’olta.

19. Sozu (45”)

Non nde chelzo pesare chistione,
diat cherrer sa cosa arrejonada.

Si deo ti guido su masone

devo tenner discreta una zornada:
si unu contoneri de istrada

leat guasi mesu millione

e non faghimos trabagliu che pare
narami a mie cantu cheres dare.

20. Piras (41”)

Non mi ponzas, Zuseppe, in malumore
ca deo apo sa rughe ’e cavaglieri

e so istadu sempre consizeri

pero tue non ses consizadore.

Si ’alanzat baitiche a contoneri

tantu chi ses intrende che pastore:

deo ti leo e ti cumpiago,

pastore ses e pastore ti pago.

21. Sozu (50”)

Ma a da chi cun megus non cuntratas
in paga, tratamentu e in su vitu

ja ses sabiu e 6mine mannitu,

narami a cale legge est chi ti adatas
ca a da chi teracu no nde agatas
deves dare sas tancas in afitu.

Tando la faghes a rier sa folla

ca ja tarrangian De Marzi e Cipolla.

22. Piras (48”)

Marzi e Cipolla mesu a realia
nd’at fatu calecunu chena frenu.
Abbaida a Giacobbe lenu-lenu,
fatu at batordigh’annos terachia
e po set’annos de teracu anzenu
Labbanu dadu I’at sa fiza Lia.
Deo ap’una fiza geniosa,

si faghes bravu la do a isposa.

23. Sozu (54”)

Si sa Bibbia ti est bintrada in manu
e cun Giacobbe ti nde meravizas
igue aiat iscudos e mizas

€ su teracu no at fatu invanu:

oltres chi si che leat ambas fizas

si che leat sos benes de Labbanu.

E tando s’est su teracu irrichidu

e su padronu in totu est isparidu.

24. Piras (44”)

(Ma) su padronu lu fentoman totue

e faghes male si ti nde lamentas

si comente ’e Giacobbe faghes tue

e sl mi servis e si mi cuntentas

ti lu so deo promintinde igue

dae teracu padronu diventas:

bastet chi ponzas mente e sies ténneru
dae teracu meu benis génneru.

25. Sozu (51”)

Cras ap’a esser su propietariu

ti siat sa caridade bonu proe.
Da chi ’e su bonufagher ses eroe
non ti lu poto dare su contrariu
ma intantu selvinde so da oe

e chelzo adeguadu su salariu.
S’est de jénneru poi su destinu

acontzamos cos contos in caminu.

26. Piras (48”)

No as sos pése in su fari-fari,
bisonzu chi servitziu regales

e sl pegos annos istamos umpari
ti do fiza e ti dao animales.

Po como apo difetu ’e "inari,
t’apo a pagare nessi in cambiales.
(E) gal Jal'apagamos cussu votu:
poi ‘e degh’annos ti che leas totu.

27. Sozu (
S’esserat sa sienda pagu ..........

........................ e bonas Deu
ja I'ischis chi, Zuseppe, non so malu
ma a pagare totu s’annu intreu

e-1 su conguagliu po aggualu

e st sutzedit chi su late meu

nde mulghes meda fina unu regalu
ja t’apo a dare e ti lu pago igue

e so cuntentu deo e finas tue.

29. Sozu (51”)

Lemusina a ti fagher non mi preghes,
no est su patrimoniu distrutu:

si trabaglio su vitu non mi neghes

chi non devo campare a pane asciutu.
Mi pagas in dinari o in belveghes

o mi ch”intras mancari a palte ’e frutu
ma non bi at teracu mancu malu

chi bandet oe a selvire e regalu.

30. Piras (44”)

Bastet chi su gabbanu no mi cosas
mi chi deo mantenzo sos faeddos
t’apo a dare un’alveghe e sementosas
e unos bater o chimbe anzoneddos
antzis ti naro ch’a da chi t’isposas

ja ti regalo una joba ’e toreddos
batidos dae Sédilo o Gavoi,

duos noeddos cun sos corros goi.

31. Sozu (57”)

Sos corros cheres dare a bona gana
pero non tzedis cunzados ne tanca,:

a mi pagare seguru non mancas
comente oe sas pagas las dana:

chelzo ’e paga trinta ’elveghes francas,
sa leva cun su frutu e-i sa lana.
Drommo in domo comente ti apo nadu
e poi vividu bestidu e caltzadu.

32. Piras (44”)

Ja ch’apo dadu totu cantu igue
pero torro a ripiter sos faeddos:

pro culpa tua at anzadu una sue,

a cadinos at moltu sos polcheddos
e po pastorigare bene tue
iscorradu st nd’at duos noeddos.

A bi crése chi soe machillotu?

S’est chi ti ch”essis ja t’isconto totu.

33. Sozu (41”)

Mi paret ora ’e la fagher finida

si no s’illongat custa pantomina.
A da chi lassas sa robba famida

a mala gana b’andan in ruina

ca sos vitellos chilchende sa sida
’etados si che sun in sa raina.

Non so deo chi los devo pagare
da chi los lassas sentza mandigare.

34. Piras (53”)

Tando in paghe finimos custa briga
e de brigare non b’amos aficu.
Ponemi mente, trabaglia a s’antiga:
as a bider chi t’as a fagher ricu

poi si patis ja no est giudicu,

tando a sa fine at a esser amiga.

E si trabaglias servinde a Remundu
ja tiI'agatas in s’ateru mundu.

DUINAS

1. Sozu (18”)
Sino si ch’andat su restu ‘e sa zente
sa duina a cantare ti nde pesa.

2. Piras (12”)
Est pro ’énnere, mi’, sa una e mesa:
est ora ’e la finire, francamente.

3. Sozu (14”)
Oramai sa zente I’at cumpresa
chi s’ora ’e su riposu amos serente.

4. Piras (12”)
Mancu male chi su nostru patronu
at a su mancu fatu tempus bonu.

5. Sozu (14”)
Ocannu no an bisonzu a Cristolu
de lu pregare po una moddina.

6. Piras (13”)
Ma cando fut sicagna e fut ruina
fut issu veru santu campagnolu.

7. Sozu (10”)
Tando nachi faghiat isse solu
po s’abba cussa gratzia divina.

8. Piras (11”)
E po sa paga chi at fatu tantu
nachi che ’an bogadu dae santu.

9. Sozu (16”)
Ma cando mai santos dae chelu
che nd”ogan dae subra ’e su terrinu?

10. Piras (13”)
E puru ana ’ogadu cuss’anghélu,
Cristovulu non s’ischit s’est divinu.

11. Sozu (9”)
Da chi morosu est un’incuilinu
de che I”ogare sa legge an s’anelu.

12. Piras (10”)
Ma sa legge terrena est partziale
ca a chie faghet bene tratat male.

13. Piras (13”)
Pero pro nois est sempre celeste,
dae su chelu no nde calat mai.

14. Sozu (10”)
Ma si est beru chi in su tronu ch’este
a lu tocare est unu guai.

15. Piras (9”)

Cristovulu est gigante e-d-est babbai

no lu fetedas, nachi, mesu areste.

16. Sozu (9”)
No est débbile de jogare a chintas
ne creo chi che 1”oghen a ispintas.

17. Piras (9”)
Non nde fetas de cussas mofetias
non siat brulla brulla chi che ruas.

18. Sozu (9”)
E si nde faghet una no li nias
a la proare a fagher sa ’e duas.

19. Piras (12”)
E lassa istare custas fantasias,
mi’ chi lu proas cun sas palas tuas.

20. Sozu (8”)
Cia si che brincat de cussa manera
ja l'ispilit sa bella imbreaghera.

21. Piras (11”)
No, non naro chi siat imbreagu
ma una brulla passat in sa festa.

22. Sozu (8”)
Si cussa brulla faghet in Montresta
a isse penso li piagat pagu.

23. Piras (10”)
Ponemi mente, in su poggiolu resta
non sias a sa zente unu disvagu.

24. Sozu (7”)
No est proposta chi a tie consolat
si ponet mente a mie si ch’imbolat.

25. Piras (10”)
Non creo cussa brulla chi la fetat
mancari palzat gai non si ch”etat.

BATORINAS
1. Sozu (30%)

Como cantamos una batorina,
ja mi parit lezeru e mesu istincu
ma si proat a fagher cussu brincu
s’ammentat de-i custa coighina.
Como cantamos una batorina

2. Piras (24”)

Como cantamos una batorina,
mancu chi faghet unu cucu ’aju
tantu mancu lu passat unu raju
ca sa conca ’at dura che codina.
Como cantamos una batorina

3. Sozu (35”)

A la cantamos una batoreta,

ma b’est su chi sa régula rispetat:

si nd’est pigadu pero non si ch”etat,
forsi at bidea ’e fagher su poeta.
Como cantamos una batoreta

4. Piras (20”)

Como cantamos una batoreta,
betende ja si ch’est da un’iscuta:
ma agguanta non siat ch’a sa ruta
ja s’isbutonet finas sa bragheta.
Como cantamos una batoreta

5. Sozu (21”)

A la cantamos una noitola,

a cuss’abba nemmancu bi arrejonat:
si sa bragheta sua si isbutonat

no che I’at a fuire mariola.

Como cantamos una noitola

6. Piras (21”)

Como cantamos una noitola,

si da igue che calat che lampu

e s’isbutonat chi est in su campu
capatze chi s’isparet sa pistola.
Como cantamos una noitola

7. Sozu (23”)

A la cantamos una paesana,

si si ch”etat li faghet sa ferida

chi si nd’at a amentare tota vida
de s’abbratzare cun sa tremejana.
Como cantamos una paesana

8. Piras (25”)

Como cantamos una paesana,
gesticola e continu faghe gai:

da su poggiolu no ti ch”etes mai,
no li fetas proare cussa gana.
Como cantamos una paesana

9. Sozu (33”)

A la cantamos una furistera,
lassal’istare gherrende a su solu
ma auguramos chi Santu Cristolu
a totu acanset ogni preghiera.
Como cantamos una furistera

10. Piras (26”)

Como cantamos una furistera,
Santu Cristovulu est santu gentile:
da chi at solu un’jerru fatu abrile,
maju chi fetat una primavera.
Como cantamos una furistera

11. Sozu (33”)

A la cantamos una bruschistriglia,
maju chi fetat bene a bona gana,

sa zente vivat a chent’annos sana
sena leare mai una pastiglia.

Como cantamos una bruschistriglia

12. Piras (28”)

Como cantamos una buchistriglia,
santu Cristolu lu fetat igue:

salude e paghe ch’epat in totue

in s’[talia, in paisos e famiglia.
Como cantamos una bruschistriglia

13. Sozu (25”)

A la cantamos una tarantella,
regnet totue sa paghe e-i s’amore:
no guasten iscenas de terrore

sa libbertade chi amos cara e bella.
Como cantamos una tarantella

14. Piras (29”)

Como cantamos una tarantella,

si reduan a tinu sos tiranos:

totu s’abbratzen e istringan sas manos
e vivemus in paghe e cumonella.
Como cantamos una tanrantella

15. Sozu (25”)

A la cantamos una tarantella,

totue regnen de paghe sos donos:

sos malos chi diventen totu ’onos,
nd”’essan sos innotzentes dae sa cella.
Como cantamos una tarantella

16. Piras (29”)

Como cantamos una tarantella,
a totus auguro chi continu:
Cristovulu i mustret su caminu,
los guidet coment’e un’istella.
Como cantamos una tarantella

17. Sozu (
Finimola cun-d-una tarantella

